
Irakaslea eta Izargi hezkuntza elkarteko kidea 

Gizon-emakumeek beti eman izan diote garrantzi handia, historian zehar, seme-alaben heziketari, eta pentsaera, jakinduria eta gizartearen ezaugarri eta beharrak aldatu ahala, aldatuz joan dira hezkuntzaren helburuak eta hezteko modua. Azken urteotan, ziztu bizian ari da aldatzen gizartea, eta horrekin batera, hezkuntza-komunitate osoa ere etengabeko aldaketa-prozesuan murgilduta dago. 

Esan genezake inoiz ez dela egon hezkuntzaren inguruan, hainbeste profesional, hainbeste jakintza espezializatu, hainbeste erreforma, hainbeste ikasliburu, hainbeste ikastaro... Eta hala ere, gure haur eta gaztetxoen heziketa inoiz baino zailagoa dela iruditzen zaigu, eta asetzen ez gaituzten emaitzak ikusten ditugu, sarritan: eskola porrota, haurren estresa, jarrera desegokiak, motibazio eta ilusio falta, sormen eta ekimen eskasia eta abar. 

Gizarteari egotz diezaiokegu errua, edo gurasoei, edo irakasleei, edo erakunde publikoei, edo baldintza berriei aurre egiteko baliabide eskasiari edo... Egia da, baldintza eta zirkunstantzia guztiak hor daude. Baina beti egon dira eta beti egongo dira; desberdinak beti. 

Lehen baino askoz gehiago ikasten dutela ere arrazoitu dezakegu; orain hiru hizkuntza ikasten dituztela, informatika eta teknologia berriak, kontzeptuak ez ezik prozedurak eta jarrerak ere lantzen dituztela, egiten den guztia ebaluatzen dela, ikastetxeek kalitatezko zigiluak lortzen dituztela... 

Baina niri iruditzen zait gaur egungo gaztetxoak ez daudela, oro har, bizitzan arrakasta izateko prestatuagoak duela hainbat urtekoak baino; ez dugula horretan asko aurreratu. Eta horrek izan behar du, nire ustez, hezkuntzaren helburu nagusia, gainerako helburu guztiak biltzen dituena. 

Zer da ordea arrakasta izatea bizitzan? Hamaika erantzun egon daitezke. Nik zoriontsu izatea dela esango nuke. Eta noiz esan genezake gaztetxo batek zoriontsu izateko gaitasunak (konpetentziak esan behar omen da orain) garatu edo eskuratu dituela? Hemen ere, zenbat buru hainbat aburu. Baina oinarrizkotzat jotzen ditut jarrera eta gaitasun hauek behintzat: norberaren burua baloratzea eta maitatzea; bizitzako zirkunstantziei beldurrik gabe, askatasunez eta konfiantzaz aurre egiteko gaitasuna; eguneroko bizitzaren aurrean gaur egungoa hobetzeko gogoa, sormena eta ekimena izatea; munduko gauzen, gizakiaren eta norberaren ikuspegi estetiko eta artistikoa izatea; besteekin komunikatzeko eta lankidetzan jarduteko gaitasuna eta zaletasuna... Gaitasun potentzial horietarako bultzada bere baitan du haurrak, nire ustez, eta beraz, hezkuntzaren zeregina adin bakoitzean eta haur bakoitzak behar duen eran ernamuin horiek garatzeko baldintza egokiak eskaintzen saiatzea da. 

Inpresioa daukat gure eskoletako jardun pedagogikoa eta guraso garen aldetik seme-alabekin dugun harremana urrun samar geratzen ote zaigun, sarritan, oinarrizko helburu horietatik. 

Horregatik, oso pozgarria da niretzat, bilaketa horretan argi-izpi batzuk eman ditzaketen esperientziak ezagutzeko aukera izatea. Waldorf Pedagogia da esperientzia pedagogiko pozgarri horietako bat, Mundu osoko 90 herrialde baino gehiagotan zabalduta dagoena, eta duela 80 urte baino gehiago daramatza. Tokian tokiko ezaugarriak garatuz, kontuan hartzeko moduko emaitzak lortzen dituzte pedagogia mota horretan oinarritutako eskolek; Unescok berak aitortzen duenez, ez akademikoak soilik, baita bizitzarako arrakastarekin lotutakoak ere. 

Gaur, larunbata, arratsaldeko 17:30ean, esperientzia horren berri emango du Pilar Perezek, Aravacako Waldorf eskolako irakasleak, Eskoriatzako Huhezi fakultatean, Haurraren benetako beharrak lehen hezkuntzan izenburupean. Haurren hezkuntzan interesa duten guztiei egin nahi diet bertara hurbiltzeko gonbidapena. 

